Nafarroak 75,98 milioi metro kubiko hondakin-ur tratatu zituen 2009an
Hala jaso da lehenengoz formatu digitalean aurkeztu den Ibaien Saneamendurako Plan Zuzentzailearen memorian
Asteazkena, 2010eko uztailaren 21a
Nafarroak 75,98 milioi metro kubiko hondakin-ur tratatu zituen 2009an. Hala jaso da Ibaien Saneamendurako Plan Zuzentzailearen urteko memorian. Agiria gaur goizean aurkeztu dute Amelia Salanueva Murguialday Toki Administrazioko kontseilariak, Pedro Pegenaute Garde Departamentuko zuzendari nagusiak eta Andrés Sola Ollo planaren kudeaketaz arduratzen den NILSA (Navarra de Infraestructuras Locales, S.A.) enpresa publikoaren zuzendari-kudeatzaileak. 

Txostena lehenengoz formatu digitalean aurkeztu da. Horren arabera, Foru Komunitatean bostehun bat instalaziok urtean 95,97 milioi metro kubiko tratatzeko gehienezko gaitasuna dute. Emari onargarriaren eta benetako emariaren arteko aldeari esker garapen berriak eta biztanleria hazkundeak egin ahal izango dira, eta beste beharrizan batzuei erantzungo zaie, azpiegiturei neurri berriak emateko beharrik gabe. 

Iaz, estolderia sarera 584.657 biztanle konektatuta zeuden, 620.177 biztanleko errolda osotik. Estolderia sarean jasotako hondakin uren bolumen osoa 82,04 milioi metro kubiko izan zen. 

2009an, nafar guztiek uraren ordainagirian ordaintzen duten saneamendu kanonaren bidez 23,93 milioi euro bildu ziren. Kopuru horrekin Ibaien Saneamendurako Planaren %51,6 finantzatu da, 1989an sortu zenetik. 20 urteotan, kanonaren bidez 214,6 milioi euro jaso dira. Gainerako finantzaketa Nafarroako aurrekontu orokorretatik, Toki Administrazio Departamentuko toki azpiegituren planetatik eta Europako funtsetatik lortu da. Iaz, Nafarroako etxebizitza bakoitzak uraren metro kubiko bakoitza araztea 0,444 euro ordaindu zuen, eta enpresek eta industria jarduerek 0,555 euro. 

Lanen arloan, Nafarroa 2012 Planera hondakin-uren tratamenduarekin zerikusia duten hamar proiektu bildu dira, 18,4 milioi euroren truke: Valdegako araztegia, Zirauki-Mañeruko araztegia eta Irati eta Bidasoa ibaien erdiko bidea, baita Faltzesetik Arga behereko araztegira doan hodi biltzailea, Caparrosotik Martzillara doana, Berbintzanatik Miranda Argako araztegira doana, Oteitzatik Lizarrako araztegira doana, Fontellasetik Tuterako araztegira doana eta Tebasetik Muru Artederretara doana. 

1989an sortu zenetik, NILSAk ia mila lan gauzatu ditu, eta neurri desberdineko 500 arazketa instalazio sortu ditu. Gaur egun, bigarren tratamenduko 91 araztegi eta hirugarren tratamenduko (aurreratuena) 17 araztegi daude. Guztiak sistema biologiko batean oinarrituta daude, eta ibaiaren ibilguaren arazketa naturala imitatzen dute, produktu kimikoak erabili gabe. 

Memoria digitala
Berrikuntza moduan, 2009ko urteko txostenak paperezko formatua utzi eta formatu digitala hartu du. Horrela, grafikoa eta irudiak gehitu dira eta gazteei zein helduei zuzendutako dibulgazio-materialetara loturak ditu. 

Horrez gain, memoria digitalak Nafarroako araztegien mapa osoa aurkezten du, eta horietako bakoitzean erabilitako teknologia, artatutako biztanleria, ibilgu hartzailea eta arazketa errendimenduak zehazten dira. Errendimendu horiek azken urtean batez beste %94 gainditu zuten. 

Bestalde, gogoan izan behar da azken urtean 3.465 ikaslek eta helduk ibaiak eta araztegiak bisitatu zituztela eta gaiari buruzko tailer eta hitzaldietara joan zirela. Horrez gain, NILSAren eta Mairaga eta Izarbeibar mankomunitateen artean lortutako akordioei esker, bisitariek uraren zikloa osorik ezagutzeko aukera izan zuten. Horrez gain, dibulgazio-materialak arazketaren aldeko interesa erakutsi zuten hezkuntza bereziko kolektiboetara egokitu ziren, hala nola Anfas, Down-en Sindromearen Nafarroako Elkartea eta Isterria zentroa.
